
sþ. 56. Tillaga til þingsályktunar [52. mál]
um, að hraðað verði framkvæmdum við uppbyggingu íslenzks sjónvarpskerfis.

Fhn.: Björn Jónsson, Lúðvík Jósefsson, Hannibal Valdimarsson, Ragnar Arnalds.

Alþingi ályktar að skora á ríkisstjórnina að hlutast til um, að gerðar verði
nýjar framkvæmdaáætlanir um uppbyggingu íslenzks sjónvarpskerfis. er miði að
því, að sjónvarpið nái til alls þorra landsmanna eigi síðar en á árinu 1968 og að
eigi síðar en á árinu 1969 verði að fullu lokið þeim framkvæmdum, sem sjónvarps-
nefnd gerði ráð fyrir að lokið yrði á 5-7 árum .• Jafnframt hlutist ríkisstjórnin til
um, að Ríkisútvarpinu verði gert fjárhagslega kleift að byggja upp sjónvarpskerfið
á hinum tilskilda tíma.

Greinargerð.
Hinn 30. sept. s. 1. hófust fyrstu útsendingar íslenzks sjonvarps frá hinni nýju

sjónvarpsstöð við Reykjavík, og mun þess nú skammt að bíða, að reglubundnar
og daglegar útsendingar fjölbreyttrar sjónvarpsdagskrár verði að veruleika.

Tilkoma íslenzks sjónvarps mun flestum landsmönnum fagnaðarefni. Eru
miklar vonir við það bundnar, að það reynist máttugt menningartæki. sem verði
fært um hvort tveggja að miðla þjóðinni menningarverðmætum og veita mönnum
tækifæri til að njóta hollrar dægrastyttingar innan veggja heimilanna. Fyrstu út-
sendingar Íslenzka sjónvarpsins lofa um þetta góðu, og áhugi manna á þVÍ lands-
svæði, sem það nú nær til, fyrir því að verða þess aðnjótandi, hefur farið langt
fram úr því, sem unnt var að gera ráð fyrir. Virðist svo sem sjónvarpið muni á
örskömmum tíma verða almenningseign hvarvetna þar, sem útsendingar þess ná til.

Að svo komnu ná útsendingar sjónvarpsins aðeins til þéttbýlissvæðanna á
Suðvesturlandi og nálægra byggðarlaga eða til nálægt helmings þjóðarinnar, en
ráðgert mun að byggja upp sjónvarpskerfi. sem nær til landsins alls, á allmörgum
árum, í áföngum. Samkvæmt fyrirliggjandi áætlunum mun liða allt að því einn
áratugur, þar til allir landsmenn, án tillits til búsetu, hafa möguleika á að njóta
sjónvarpsins.

Flm. þessarar þáltill. eru þeirrar skoðunar, að þVÍ verði ekki með nokkru móti
unað af íbúum dreifbýlissvæða landsins, að svo langvarandi mismunun eigi sér
stað, þegar um er að ræða svo mikilvæga starfsemi sem rekstur sjónvarps hlýtur
að verða í mörgu tilliti. Enn síður verður slíkri mismunun eftir búsetu unað, þegar
haft er í huga, að þeir, sem nú njóta þess fyrstir og einir, eiga mun fleiri og betri
kosta völ í menningarlegum efnum og að því er snertir aðstöðu til skemmtanalífs
en hinir, sem ætlað er að bíða, jafnvel árum saman, eftir jafnrétti við íbúa þétt-
býlissvæðanna á þessu sviði.

Sívaxandi óánægju gætir nú þegar víða um land yfir því misrétti, sem hér er á
ferðum, og liggja þegar fyrir kröfur um það frá ýmsum aðilum, að uppbyggingu
sjónvarpskerfisins verði hraðað svo, að það nái til alls landsins, eða a. m. k , flestra
byggðarlaga, þegar á næsta ári. Má þar til nefna kröfur bæjarstjórnar Akureyrar,
samtaka sveitarstjórna á Austurlandi 0. fl,



Engir óyfirstíganlegir tæknilegir örðugleikar munu vera á því að byggja upp
íslenzkt sjónvarpskerfi um land allt á skömmum tíma, heldur einvörðungu fjárhags-
legir, ef einhverjir eru, enda munu fjárhagsleg sjónarmið ein hafa ráðið þeirri til-
lögugerð, sem fyrir liggur um framkvæmdahraða. Er þó ærið vafasamt, að fyrirhug-
aður seinagangur framkvæmda reynist hagkvæmur, þegar litið er lengra en til líð-
andi stundar. Þvert á móti mun hann draga gífurlega úr tekjum stofnunarinnar af
tollum, afnotagjöldum og auglýsingum og auka framkvæmdakostnað. því mun sein-
lætið beinlínis lama starfsemi sjónvarpsins, þegar á heildina er litið, og tefja fyrir
því, að það geti staðið fjárhagslega á eigin fótum og orðið menningarstofnun allra
landsmanna.

E. t. v. má um það deila, hvort stofnun íslenzks sjónvarps sé tímabær fram-
kvæmd frá fjármálasjónarmiði, og ýmsir munu telja aðrar brýnni, en um hitt verða
varla skiptar skoðanir, að allir landsmenn eigi jafnan rétt til að njóta slíkrar fram-
kvæmdar, þegar í hana er ráðizt. Sízt mun þjóðin þó hafa ráð á að auka á þann að-
stöðumun, fjárhagslegan og menningarlegan, sem ríkjandi er milli dreifbýlissvæð-
anna annars vegar og þéttbýlissvæðanna hins vegar. Enn er á það að líta, að mikil-
vægi sjónvarpsins er ekki sízt Í þVÍ fólgið, að það er til þess fallið að draga úr ein-
angrunarkennd þess fólks, sem býr Í strjálum og oft samgöngulitlum byggðum, og
getur þannig orðið öflugt hjálpartæki til þess, að það fái unað hag sínum, þótt
margt annað komi þar að sjálfsögðu til.

Allt ber því að þeim brunni, að nauðsyn beri til að endurskoða fyrri áætlunar-
gerðir um útbreiðslu íslenzka sjónvarpsins til allra landsmanna, í þeim tilgangi, að
ekki dragist óhæfilega, að landsmenn allir sitji við sama borð hvað möguleika til
að njóta þess snertir. ÞVí er þessi þáltill. flutt.


